
ESHITISHIDA NUQSONI 
BO‘LGAN KOXLEAR 
IMPLANTLI BOLALAR OG‘ZAKI 
NUTQINI UMUMTA’LIM 
JARAYONIDA ONA TILI 
DARSLARIDA RIVOJLANTIRISH 
METODIKASI

Isoqjonova Dilfuzaxon Muxtorjon qizi
O‘zbekiston milliy pedagogika universiteti
“Surdopedagogika va maxsus pedagogikaning
klinik asoslari” kafedrasi o‘qituvchisi

Annotatsiya: Nutq insonning ijtimoiy hayotida muhim ahamiyat kasb etuvchi vositadir. Jamiyatga integratsiyalashuv jara
yonida nutq o‘zaro aloqa va muloqotning asosiy vositasi sifatida namoyon bo‘ladi. Eshitishida nuqsoni bo‘lgan bolalarda 
ikkilamchi muammo sifatida yuzaga keluvchi nutq nuqsonlari ularning umumiy rivojlanishi hamda ijtimoiylashuv jarayo-
niga salbiy ta’sir ko‘rsatadi. Mazkur maqolada koxlear implantatsiya jarrohlik amaliyoti o‘tkazilgan eshitishida nuqsoni 
bo‘lgan bolalarda nutqiy muloqot ko‘nikmalarini rivojlantirish ishining mazmuni hamda nutqiy reabilitatsiyani tashkil etish 
masalalari yoritiladi.

Kalit so‘zlar: koxlear implantli o‘quvchi, nutqni o‘zlashtirish, lug‘at boyligi, kommunikativ ko‘nikma, o‘zaro hamkorlik, 
ta’limni moslashtirish.
Abstract: Speech plays a crucial role in human social life. In the process of integration into society, speech functions 
as a primary means of interpersonal communication. Speech disorders that arise as a secondary problem in children 
with hearing impairments negatively affect their overall development and socialization. This article examines the content 
of work aimed at developing speech communication skills in children with hearing impairments who have undergone 
cochlear implantation surgery, as well as issues related to the organization of speech rehabilitation.

Key words: student with a cochlear implant, speech acquisition, vocabulary development, communicative skills, cooper-
ation, adaptation of education.
Аннотация: Речь является важным средством социальной жизни человека. В процессе интегрaции в общество 
речь выступает как основное средство межличностного общения. Речевые нарушения, возникающие как вто-
ричная проблема у детей с нарушением слуха, оказывают негативное влияние на процесс их общего развития 
и социализatsiи. В данной статье рассматривается содержание работы по развитию навыков речевого общения 
у детей с нарушением слуха, перенесших хирургическую оперatsiю кохлеарной имплантatsiи, а также вопросы 
организatsiи речевой реабилитaции.

Ключевые слова: ученик с кохлеарным имплантом, усвоение речи, словарный запас, коммуникативные навыки, 
сотрудничество, адаптaция обучения.

KIRISH
R.M. Boskis fikriga ko‘ra, bolalarning umumiy rivojlanishida eshitishning rolini belgilovchi muhim mezon-

lardan biri - nutqni o‘zlashtirishdagi mustaqillikdir. Normal eshitishga ega bolalarda bu jarayon o‘z-o‘zidan sodir 
bo‘ladi, eshitish qobiliyati buzilgan bolalarda esa maxsus o‘qitish natijasida amalga oshadi, chunki ular nutqni 
o‘zlashtirish va lug‘at boyligini oshirish uchun qoldiq eshitishidan mustaqil foydalana olmaydilar [1]. Shu sababli 
ham nutq ustida olib boriladigan ishlar surdopedagogikada alohida ahamiyat kasb etadi. Zamonaviy fan va 
texnologiyaning rivojlanishi bugungi kunga kelib eshitish muammosini hal etishda koxlear implant moslamalar-
idan foydalanish imkonini berdi. Implantatsiyadan keyin eshitishida muammosi bo‘lgan bolalar bilan eshituv-
nutq reabilitatsiyasini tashkil etish ularning umumiy rivojlanishi, ijtimoiylashuvi, umumta’lim tizimiga to‘liq inte-
gratsiyasini ta’minlashga asos bo‘lib xizmat qiladi. Shuni inobatga olgan holda nutqiy reabilitatsiyaning turli 
yangi yo‘nalishlari va metodikalarini yaratish ehtiyoji yuzaga keladi.

MAVZUGA OID ADABIYOTLAR SHARHI
Eshitishida muammosi bo‘lgan shaxslarning og‘zaki nutqini rivojlantirish muammosi uzoq yillar davomida 

surdopedagogikaning eng dolzarb muammolaridan biri hisoblanib keladi. Surdopedagogikaning rivojlanish 
bosqichi davomida ko‘plab olimlar, jumladan F.F. Rau, R.M. Boskis, E.P. Kuzmicheva, L.V. Neyman, I.G. Bagrova, 
L.P. Nazarova, N.D. Shmatko, T.V. Pelymskaya, L.A. Golovchits, L.P. Noskova va boshqalar o‘z faoliyatlarini 
nutq muammosini hal etishga qaratganlar. So‘nggi yillarda eshitish muammosini reabilitatsiya qilishda koxlear 
implantatsiyaning amaliy ahamiyati, koxlear implantli bolalar nutqiy reabilitatsiyasi muammolari rus olimlaridan 
I.V. Koroleva, O.V. Zontova, G.A. Tavartkiladze, E.I. Mironova, N.V. Tarasova, A.A. Balyakova, A.I. Sataeva, 
M. Leongard ishlarida o‘rganilgan. O‘zbek olimlaridan Z.N. Mamarajabova, D.A. Nazarova, U.Yu. Fayziyeva, 
R. Rustamova, X.S. Raximova, D.U. Muxitninova, N.Z. Raxmonovalar o‘z ishlarida eshitishida nuqsoni bo‘lgan 
bolalarning og‘zaki nutqini rivojlantirish, koxlear implantli bolalar reabilitatsiyasi muammolarini o‘rganganlar.

Kommunikativ ko‘nikmalar bola nutqiy faoliyatining asosini tashkil etadi. Bunda eshitish, so‘zlash, tushu
nish, fikr almashish, tinglab tushunish, ovoz intonatsiyasini his qilish kabi elementlar jamuljam bo‘ladi. Koxlear 
implant o‘rnatilgan bolalarda bunday ko‘nikmalarni rivojlantirish o‘zgacha yondashuvni talab qiladi, chunki 
implantatsiyadan keyin ham bola har doim ham eshitish jarayonini tabiiy ravishda idrok qila olmaydi, ayrim 
hollarda tovushlarning differensiyatsiyasi yoki to‘g‘ri talqin qilinishi buzilib turadi. Shuning uchun nutqiy reabili-
tatsiyaning ilk bosqichlaridanoq bolaga individual yondashuv, tizimli mashg‘ulotlar, maxsus logopedik va peda-
gogik ko‘nikmalarni joriy etish zarur bo‘ladi [2].

I. Korolevaning fikricha, bolaga 2 yoshdan keyin implantatsiya qilinganda nutqni tushunish va o‘z nutqini 
egallashning spontan o‘z-o‘zidan) rivojlanish jarayoni kechroq - 8–12 oydan so‘ng boshlanadi. Bu jarayon 
bevosita implantatsiya vaqtida bolada qoldiq eshitish qanchalik rivojlanganligi va talaffuz ko‘nikmalarining 
shakllanganlik darajasi, implantatsiya yoshi, ota-onalarning bolaning rivojlanishidagi ishtiroki, unda qo‘shimcha 
buzilishlarning mavjudligi va boshqalarga bog‘liq bo‘ladi [3].

Yuqorida keltirilgan fikrlar shuni ko‘rsatadiki, koxlear implantli bolalarda og‘zaki nutqni rivojlantirish qanchalik 
erta va tizimli yo‘lga qo‘yilsa, natija samaradorligi shunchalik yuqori bo‘ladi. Implantatsiya yoshi bevosita bola-
ning maktab ta’limiga moslashishi, inklyuziv sharoitga to‘liq integratsiyalashuvida ham katta rol o‘ynaydi. Bola 
maktab ta’limiga kirib kelgandan so‘ng o‘quv predmetlarini o‘zlashtirishda og‘zaki nutqqa bo‘lgan ehtiyoj yanada 
ortib boradi, biroq ayrim hollarda bolaning nutqiy imkoniyatlari bu ehtiyojni qondirish uchun yetarli bo‘lmasligi 
mumkin. Shuning uchun har bir dars jarayoni bolaga individual yondashuvni talab etadi.

TADQIQOT METODOLOGIYASI
Ushbu ilmiy tadqiqotimizda eshitishida nuqsoni bo‘lgan koxlear implantli bolalarning og‘zaki nutqini ona 

tili darslarida rivojlantirishning shart-sharoitlari tahlil qilindi. Tadqiqot surdopedagog olimlarning ilgari surgan 
nazariyalari, zamonaviy maxsus ta’lim imkoniyatlari hamda eshitishida nuqsoni bo‘lgan o‘quvchilar ta’limining 
asosiy tamoyillariga tayanildi.

TAHLIL VA NATIJALAR
Dars jarayonida tashkil qilinadigan ish tizimi eshituv, ko‘ruv va kinestetik sezgilarga asoslanishiga e’tibor 

berish maqsadga muvofiq. Dars jarayonini tashkil qiluvchi metodikalar tizimi yakka va guruhli topshiriqlar izchil-
ligida tashkil etilishi lozim. Ushbu mashqlar tizimi quyidagi yo‘nalishlarni o‘z ichiga olishi maqsadga muvofiq:

1.	 Fonetik-eshitish mashqlari;

2.	 Leksik mashqlar;

3.	 Gap tuzish va bog‘langan nutqni rivojlantirishga qaratilgan mashqlar;

4.	 Dialogik va monologik nutqni rivojlantiruvchi mashqlar;

5.	 Multisensor mashqlar.

Dars samaradorligi va darsni o‘zlashtirishning muvaffaqiyatli amalga oshishi uchun o‘qituvchi va o‘quv
chining o‘zaro hamkorligi talab etiladi. Xususan, koxlear implantli o‘quvchi bilan ta’lim jarayonida ishlash 
quyidagi amaliy ish usullarini talab etadi:

O‘qituvchi bolaga dars mavzusini oldindan berishi lozim. Shunda bola bilan birga mavzu bo‘yicha yangi 
termin va so‘zlarni oldindan tahlil qilib, ularni eshitib tanishga o‘rgatishga ulgurish imkoniyati kengayadi, bola 
dars davomida mavzuni osonroq o‘zlashtiradi.

Avvalo, o‘quvchining diqqatini o‘qituvchining yuziga qaratish lozim. Nutq normal, tabiiy artikulyatsiya, nutq 
sur’ati va intonatsiyaga rioya qilgan holda bo‘lishi kerak.

Koxlear implantdan foydalanuvchi o‘quvchining ko‘rsatmalarni takrorlashini so‘rash zarur, chunki o‘qituvchi 
o‘quvchining topshiriqni to‘g‘ri tushunganiga ishonch hosil qilishi kerak.

O‘quvchiga murojaat qilingan gap eshitishda yaxshi idrok qilinadigan tanish so‘zlardan yoki bola uchun 
oldindan mazmuni tushuntirilgan so‘zlardan boshlanishi kerak.

Agar bola gapni birinchi marta tushunmasa, unga gapni so‘zlar tartibini o‘zgartirmagan holda takrorlab 
aytish kerak.

O‘quvchida nutqiy xulq-atvorni shakllantirish zarur, ya’ni uni boshqa so‘zlovchilarning o‘rtoqlari, kattalar) 
nutqiga e’tibor qaratishga o‘rgatish lozim.

Koxlear implantdan foydalanuvchi o‘quvchilarda shovqinli sharoitda va uzoq masofada nutqni idrok etish 
qiyinlashadi. Bu omillarni sinfda ish joyini tashkil etishda hisobga olish kerak, ya’ni bola o‘qituvchiga yaqin 
joylashtirilishi lozim.

Umumta’lim maktabi dasturi ko‘plab fanlarni o‘rganishni nazarda tutadi. Har bir fan o‘ziga xos leksika 
va terminologiyaga boy bo‘lib, ular koxlear implantli o‘quvchilar tomonidan idrok qilishda qiyinchilik tug‘dirishi 
mumkin. Shu sababli so‘zlarning ma’nosini aniqlashtirish va o‘quv-terminologik lug‘atni shakllantirish bo‘yicha 
lug‘at ishlariga katta e’tibor qaratish lozim [4].

Shuningdek, qo‘shimcha yordam vositasi sifatida quyidagilar tavsiya etiladi:

•	 yangi so‘zlar, terminlar kartochkaga yozilib, o‘quvchi partasiga dars boshlanishidan avval qo‘yilishi;

•	 turli xil ko‘rgazmali materiallardan foydalanish;

•	 kontekstdan foydalanish;

•	 leksikani semantizatsiya qilishning muammoli usulidan foydalanish.

Umumta’lim maktablari o‘qituvchilari KI foydalanuvchi bolalarni o‘qitishda qiyinchiliklarga duch keladilar, 
chunki ular maxsus yordam ko‘rsatish bo‘yicha yetarli darajada kompetensiyaga ega emaslar. Shu bois, koxlear 
implantga ega bolalarni o‘qitishda o‘qituvchiga yordam beradigan ayrim tavsiyalar mavjud:

Bola mavzuni yaxshiroq o‘zlashtirishi uchun “oldindan o‘qitish” usulini tavsiya qilish mumkin. Ya’ni bola 
mavzuni mustaqil yoki ota-onasi bilan birga uyda o‘rganadi, darsda esa KI foydalanuvchi o‘quvchi uni mustah-
kamlaydi.

Hech bir o‘quv materiali tushunilmay qolmasligi muhim, chunki bu keyingi bo‘limlarni o‘zlashtirmaslikka olib 
kelishi mumkin.

Ona tili bo‘yicha dasturiy materialni o‘rganishda alohida qiyinchiliklar yuzaga kelishi mumkin. An’anaviy 
vazifalar bilan bir qatorda o‘qituvchi korreksion vazifalarni ham bajarishi mumkin: masalan, eshitishida nuqsoni 
bo‘lgan o‘quvchilarga xos bo‘lgan nutqning grammatik tuzilishini tuzatish ustida ishlash lozim.

O‘qituvchi KI foydalanuvchi o‘quvchining imkoniyatlarini hisobga olgan holda topshiriqni o‘zgartirishi 
mumkin. Masalan, mashqda nazarda tutilgan murakkab topshiriq o‘rniga o‘qituvchi nisbatan osonroq topshiriqni 
taqdim qiladi.

O‘qituvchi shu narsaga intilishi kerakki, mavzuni o‘rganish doirasida individual topshiriqlar orqali KI foyda-
lanuvchi o‘quvchi so‘z birikmalari, gaplar, qisqa matnlar tuzishda mashq qilsin.

O‘qituvchi o‘quvchi topshiriqlarni bajarishda qanday xatolarga yo‘l qo‘yayotganini bilishi va unga shu mavzu 
bo‘yicha bilimlarni mustahkamlash uchun doimiy ravishda mos mashqlar berib borishi kerak. Bu jarayonda 
darslikdan foydalanish mumkin, bunday topshiriqlarni KI foydalanuvchi bolaga mashq sifatida berish maqsadga 
muvofiq. Ayniqsa, so‘zlarning tovush-harf tarkibini aniqlashtirishga alohida e’tibor qaratish zarur.

Nazorat diktantlarini yozishda KI foydalanuvchi bolaning eshitish va nutq imkoniyatlarini hisobga olish 
zarur. Agar bolaning eshitish-nutq imkoniyatlari yetarli bo‘lsa, u diktantni barcha bilan birga yozishi mumkin. 
Biroq diktant oldidan qo‘shimcha tayyorgarlik o‘tkazish tavsiya etiladi, bu tayyorgarlik diktant mavzusi bilan 
oldindan tanishtirishga qaratiladi. Shundan so‘ng bola diktant mazmunida o‘zini yengilroq yo‘naltira oladi. 
O‘quvchini oldindan tovush-harf tarkibi, ma’nosi va grammatik shakllanishi jihatidan eng qiyin so‘zlar va so‘z 
birikmalari bilan tanishtirib qo‘yish lozim.

XULOSA VA TAKLIFLAR
Asosiy kuzatuvlar shuni ko‘rsatadiki, implantatsiyadan keyin 1–2 yil ichida bolalar oddiy eshitish qobili-

yatiga ega tengdoshlaridan deyarli ortda qolmaydi. Nutqni tushunish darajasi muntazam mashg‘ulotlar olib 
borilganda tezroq o‘sadi. Koxlear implant yordamida ta’lim olayotgan bolalar inklyuziv sinflarda ijobiy ijtimoiy
lashuvga erishadi. Logoped, surdopedagog va ota-onalar birgalikda ish olib borganda bolaning psixologik 
moslashuvi ancha oson kechadi [5]. Shuningdek, ta’lim jarayonida vaqt o‘tib borgan sari o‘quvchilarda o‘ziga 
nisbatan ishonch hissi, muloqot ko‘nikmalari, ta’lim jarayoniga va muhitga moslashish yaxshilanib boradi [6].

Bolaning ta’lim jarayoniga moslashishi, nutq va eshituv samaradorligining oshib borishi bevosita uzluksiz 
va to‘g‘ri tashkil etilgan pedagogik yondoshuvga bog‘liq. Pedagogik jarayonning uzluksizligini ta’minlashda 
nafaqat dars jarayonidagi yondoshuv, balki ota-ona va yaqinlarning uy sharoitidagi ijtimoiy-pedagogik qo 
‘llab-quvvatlashlari ham asosiy o ‘rin kasb etadi. Shuningdek, ta’lim samaradorligini ta’minlashda umumta’lim 
maktabi pedagogik jamoasi koxlear implantli bolaning rivojlanish xususiyatlarini bilishi, kognitiv xususiyatla
ridagi o‘ziga xosliklarni o‘rganishi va bola uchun mos yo ‘nalishlarni tanlashi zarur. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

